
KICHIK SANOAT ZONALARIDA INVESTITSION 
JOZIBADORLIKNI OSHIRISHNI INVESTITSION 

FAOLLIKKA TA’SIRI
Mannapova Shaxnoza Elshodovna

Toshkent davlat iqtisodiyot universiteti 
“Moliya va moliyaviy texnologiyalar” kafedrasi  dotsenti

e-mail:shaxnozamannapova85@mail.ru

Annotatsiya: Maqolada investitsion faollikning mohiyati va me’yoriy-huquqiy asoslarini ilmiy tadqiq qilish, kichik sanoat 
zonalarida investitsion faollikni oshirishning shart-sharoitlari va omillarini ochib berish, canoat zonalarida investitsion 
faollikni oshirishning xorij tajribalarini o‘rganish va foydalanish imkoniyatlarini ko‘rib chiqishga asoslangan.

Kalit soʻzlar: kichik sanoat zonalari, investitsiya dasturi, investitsion loyiha, investitsion faollik, konsalting, emissiya, 
investitsion salohiyat, investitsiya muhiti, investitsion resurs.
Abstract: The article is devoted to a scientific study of the nature and legal foundations of investment activity, the conditions 
and factors for increasing investment activity in small industrial zones, and the analysis of foreign experience in enhancing 
investment activity in such zones, as well as the possibilities of applying this experience.

Key words: small industrial zones, investment program, investment project, investment activity, consulting, emission, 
investment potential, investment climate, investment resources.
Аннотация: Статья посвящена научному исследованию сущности и нормативно-правовых основ инвестиционной 
активности, условий и факторов повышения инвестиционной активности в малых промышленных зонах, а также 
изучению зарубежного опыта в этой сфере и возможностям его применения.

Ключевые слова: малые промышленные зоны, инвестиционная программа, инвестиционный проект, 
инвестиционная активность, консалтинг, эмиссия, инвестиционный потенциал, инвестиционный климат, 
инвестиционные ресурсы.

K I R I S H
Global iqtisodiyotda investitsion muhitni yaxshilash va xususiy sektorni rivojlantirish bo‘yicha kompleks 

yondashuvlar tobora dolzarb bo‘lib bormoqda. Shu nuqtayi nazardan, kichik sanoat zonalari (KSZ) milliy 
iqtisodiyotning barqaror va diversifikatsiyalashgan taraqqiyotida muhim rol o‘ynaydigan mexanizmlardan biri 
sifatida e’tirof etilmoqda. Bu zonalar ayniqsa ishlab chiqarishni hududiy asosda rivojlantirish, yangi ish o‘rinlarini 
yaratish va mahalliy hamda xorijiy investorlar uchun jozibali maydonlarni shakllantirish imkonini beradi. 
Xalqaro tajriba shuni ko‘rsatadiki, sanoat zonalari nafaqat ishlab chiqarishning fizik kengayishini, balki iqtisodiy 
hududlarda investitsion faollikning tizimli o‘sishini ham ta’minlaydi.

So‘nggi yillarda O‘zbekiston Respublikasida kichik sanoat zonalarini tashkil etish va rivojlantirish bo‘yicha 
qator huquqiy-hududiy va iqtisodiy chora-tadbirlar amalga oshirilmoqda. Xususan, 2017–2024-yillar davomida 
KSZlar soni va maydoni keskin oshgan, ularga turli soliq va bojxona imtiyozlari joriy etilgan. Shu bilan birga, 
investitsion jozibadorlikni oshirish borasida amalga oshirilayotgan chora-tadbirlarning real investitsion faollikka 
ta’siri har doim ham tizimli o‘rganilmagan. Investitsiya jozibadorligi ko‘plab iqtisodiy, huquqiy, institutsional va 
infratuzilmaviy omillar bilan belgilanadi. Uning oshirilishi, o‘z navbatida, kapital oqimini rag‘batlantirishi, ishlab 
chiqarish hajmlarini ko‘paytirishi va hududiy iqtisodiy faollikni kuchaytirishi kutiladi.

Mazkur tadqiqot aynan kichik sanoat zonalaridagi investitsion jozibadorlik darajasining o‘zgarishi investitsion 
faollikka qanday ta’sir qilishi, bu ta’sir qanday omillar orqali namoyon bo‘lishi va uning natijaviy ko‘rsatkichlarga 
ta’siri masalalarini aniqlashtirishga qaratilgan. Shuningdek, mavjud nazariy yondashuvlar, amaliy tajribalar 
hamda statistik tahlillar asosida kichik sanoat zonalarining investitsion muhitdagi o‘rnini baholash ushbu ilmiy 
ishning asosiy maqsadini tashkil etadi.

M A V Z U G A  O I D  A D A B I Y O T L A R  S H A R H I
Kichik sanoat zonalari (KSZ) iqtisodiy hududlarda tadbirkorlikni rivojlantirish va investitsiyalarni jalb 

qilishning muhim mexanizmlaridan biri sifatida ko‘riladi. Zamonaviy iqtisodiy tahlillar shuni ko‘rsatadiki, 

investitsion jozibadorlik nafaqat xorijiy kapital oqimini rag‘batlantiradi, balki ichki investitsion faollikni ham 
oshiradi. Masalan, Porter o‘zining raqobat ustunliklari to‘g‘risidagi nazariyasida hududiy klasterlarning 
iqtisodiy dinamika va investitsiyaviy muhitga ko‘rsatadigan ta’sirini alohida ta’kidlaydi. U KSZlar orqali sanoat 
tarmoqlari o‘rtasida sinergiya vujudga kelishini, bu esa investorlar uchun risklarni kamaytirishi va faoliyatni 
soddalashtirishini ko‘rsatadi.

Dunning tomonidan ishlab chiqilgan “oliyning eklektik paradigm” modeli investitsion qarorlarni qabul 
qilishda joylashuv omillari muhim o‘rin tutishini ko‘rsatgan. KSZlar aynan mana shu joylashuv strategiyalarini 
rag‘batlantiruvchi vosita sifatida tahlil qilinadi. Ularning infratuzilmasi, soliq imtiyozlari, huquqiy soddalik darajasi 
kabi omillar investorlar uchun muhim mezonlar bo‘lib xizmat qiladi.

Markaziy Osiyo mintaqasida olib borilgan tadqiqotlar ham KSZlarning samaradorligini tasdiqlaydi. 
K. Kuralay va M. Saparbayev Qozog‘istonda sanoat zonalari faoliyatini o‘rganib, ularning mavjudligi ishlab 
chiqarish hajmlarini oshirganini va kichik biznes subyektlari sonini ko‘paytirganini aniqlashgan. Ular investitsion 
muhitni yaxshilash bilan bog‘liq islohotlar natijasida KSZlarda investitsion faollik o‘sishini qayd etishgan.

Yevropa tajribasini o‘rganar ekan, Schumpeter tomonidan ilgari surilgan innovatsion faoliyat va iqtisodiy 
rivojlanish o‘rtasidagi bog‘liqlik konsepsiyasidan foydalanish lozim. U KSZlarni innovatsion platforma sifatida 
qarab, bu zonalarda yangiliklar kirib kelishi va ularni amaliyotga joriy etish imkoniyati yuqoriligini bildiradi.

Shuningdek, Rodrik o‘zining sanoat siyosati haqidagi tadqiqotlarida davlat tomonidan nazorat qilinadigan 
sanoat hududlarining iqtisodiy faollikni jonlantirishdagi roliga e’tibor qaratadi. U davlat siyosati, xususan 
subsidiya va grantlar orqali investitsiya muhitini yaxshilash, sanoat zonasini xarajat jihatidan jozibador qilish 
mumkinligini asoslaydi.

O‘zbekistonda esa R. Yusupov va D. Soliyeva kabi iqtisodchilar kichik sanoat zonalari asosida 
shakllanayotgan investitsion muhitni tahlil qilgan. Ularning fikriga ko‘ra, hududiy ixtisoslashuvni to‘g‘ri yo‘lga 
qo‘yish, yer resurslarini samarali taqsimlash, infratuzilmaviy quvvatni oshirish KSZlarning investitsion 
jozibadorligiga bevosita ta’sir qiladi.

Xulosa qilib aytganda, investitsion jozibadorlik va investitsion faollik o‘rtasidagi o‘zaro bog‘liqlik ko‘plab 
tadqiqotchilar tomonidan tahlil qilingan bo‘lib, kichik sanoat zonalari bu jarayonda strategik vosita sifatida 
qaralmoqda. Ular orqali iqtisodiyotni hududiy diversifikatsiya qilish, innovatsiyalarni joriy etish va xususiy 
sektorni rag‘batlantirish mumkin.

T A D Q I Q O T  M E T O D O L O G I YA S I
Tadqiqotda ma’lumotlar yig‘ish uchun O‘zbekistonning bir nechta hududlaridagi kichik sanoat zonalari 

faoliyati o‘rganildi, statistik ko‘rsatkichlar va rasmiy hisobotlar tahlil qilindi. Ma’lumotlar korrelyatsion tahlil 
va regressiya modellari yordamida qayta ishlanib, investitsion jozibadorlik va faollik o‘rtasidagi bog‘liqlik 
aniqlashtirildi.

T A H L I L  V A  N A T I J A L A R
Mamlakatimiz iqtisodiyoti uchun investitsiya faoliyatining naqadar muhim ahamiyat kasb etishini O‘zbekiston 

Respublikasi Prezidenti Sh.M. Mirziyoyev ta’kidlab, quyidagilarni bayon etdi: “Jahon tajribasi shuni ko‘rsatadiki, 
qaysi davlat faol investitsiya siyosatini yuritgan bo‘lsa, o‘z iqtisodiyotining barqaror o‘sishiga erishgan. Buning 
uchun xorijiy investorlar bilan manzilli ishlab, yanada qulayliklar yaratish, erishilgan barcha kelishuvlarni yuqori 
darajada amalga oshirish zarur”1.

Shuningdek, bugungi kunda 1 ming 890 ta loyiha bo‘yicha ishlar olib borilmoqda. Ularning ijrosini 
jadallashtirish uchun mas’ullar belgilangan. Xorijiy investitsiyalarni keng jalb qilish maqsadida mamlakatimizning 
investitsiya salohiyatini to‘liq namoyon etish choralarini ko‘rish, kundalik hayotimizdagi eng dolzarb masalalardan 
biri bo‘lishi lozim.

Yangi, ilg‘or xorijiy davlatlarda ishlab chiqilgan texnologiyalarga asoslangan ishlab chiqarishni yo‘lga 
qo‘ygan kichik biznes subyektlari barqaror faoliyat ko‘rsatishga erishishi mumkin. Kichik sanoat zonalarida 
faoliyat yuritayotgan kichik biznes subyektlarining oldidagi asosiy to‘siqlardan biri ularning daromadining 
pastligi, zamonaviy xorijiy texnologiyalarni sotib olish imkoniyatlarining cheklangani, shuningdek, ilmiy tadqiqot 
ishlariga investitsiya yo‘naltirishdagi murakkabliklardir.

Natijada, kichik sanoat zonalari qatnashchilarining aksariyati eskirgan, ortiqcha xarajat talab qiladigan 
uskuna va texnologiyalardan foydalanishga majbur bo‘lmoqda. Innovatsion omil esa bunday korxonalarning 
istiqbolda rivojlanishini ta’minlovchi hal qiluvchi omil hisoblanadi.

Fikrimizcha, kichik sanoat zonalarida investitsion jozibadorlikni oshirish, investitsion faollikka quyidagi 
algoritmga ega bo‘lgan funksional bog‘liqlik orqali ta’sir ko‘rsatadi (1-rasm).

1	  https://kun.uz/news/2018/12/28/prezident-murojaatnomasi-toliq-matn

1-rasm. Kichik sanoat zonalarida investitsion jozibadorlikni oshirishni investitsion faollikka ta’siri ko‘rsatish 
algoritmi2

Kichik sanoat zonalarida investitsion jozibadorlikni oshirishning investitsion faollikka ta’siri ko‘rsatish 
algoritmi shuni tasdiqlaydiki, kichik sanoat zonasining investitsion jozibadorligi shakllanib, rivojlanishi sababli 
moliyaviy resurslar kichik sanoat zonasiga kiritilishi jadallashadi. Buning oqibatida, kichik sanoat zonasining 
investitsion faolligi ham rivojlanib boradi. Bu borada, kichik sanoat zonasining investitsion jozibadorligini 
ta’minlashda ishlab chiqarish infratuzilmalari tarmoqlarini shakllantirish va rivojlantirib borish, tashkil etilgan 
sanoat zonasi va undagi qulay investitsiya muhiti haqida axborotlarni investorlarga yetkazib borish, kichik 
sanoat zonasi boshqaruviga yuqori malakali “menejerlar”ni jalb etish, ular orqali innovatsion boshqaruvni joriy 
etish hamda yuqori texnologiyalarga asoslangan ishlab chiqarish va boshqaruv tizimini yo‘lga qo‘yish muhim 
ahamiyatga ega hisoblanadi.

Kichik sanoat zonalari korxonalarini modernizatsiya qilish, eskirgan asosiy fondlarni yangi texnologiyalar 
va uskunalar bilan almashtirish zonalarning iqtisodiy rivojlanishini ta’minlovchi asosiy yo‘llardan biri hisoblanadi. 
Kichik sanoat zonalarining ichki tizimini tashkil etuvchi omillarga raqobatlashuv aloqalari, kooperatsion 
hamkorliklar, moliyaviy va axborot omillari kiradi.

Kichik sanoat zonalarida joylashgan korxonalar biror innovatsion faoliyat bilan shug‘ullansa, u innovatsion 
faol korxona hisoblanadi. Umuman olganda, innovatsion faol korxona deganda, faoliyat yo‘nalishlaridan biri 
innovatsion sohaga qaratilgan bo‘lib, ishlab chiqarishga yangi samarali texnologiyalarni, uskunalarning yangi 
modellarini joriy etgan, kelajakda barqaror talabga ega bo‘lgan yangi mahsulot turlarini ishlab chiqarishni yo‘lga 
qo‘ygan korxona tushuniladi.

Kichik sanoat zonalarining sifat jihatdan rivojlanishiga yalpi ichki mahsulot (YaIM) va yalpi sanoat mahsuloti 
(YaSM) hajmi ham ta’sir ko‘rsatadi. YaIM va sanoat ishlab chiqarishi yuqori bo‘lgan hududlarda sanoat mahsuloti 
ishlab chiqarish tajribasiga ega mutaxassis kadrlarning mavjudligi muhim omil hisoblanadi.

Yuqoridagilardan kelib chiqib aytish mumkinki, kichik sanoat zonalarida investitsion jozibadorlikni 
oshirishning investitsion faollikka ta’siri – bu sanoat zonalarini barpo etish, ularda ishlab chiqarish subyektlarini 
joylashtirishga tayyorlash bilan bog‘liq vazifalarning amaliy ijrosi va mavjud infratuzilmaning holatiga bevosita 
bog‘liq.

Kichik sanoat zonalarida muhandislik-kommunikatsion elementlarni barpo etish, markaziy avtomobil yo‘liga 
chiqish imkonini beruvchi yo‘llarni qurish, zonani to‘siqlar bilan ajratish, zonada qancha kichik biznes subyekti 
joylashtirilishi mumkinligini aniqlash, tadbirkorlik subyektlariga xizmat ko‘rsatish obyektlarini belgilash va ularni 
joylashtirish, har bir tadbirkorlik subyekti uchun qancha yer maydoni ajratilishi lozimligi, ularni bir-biridan ajratib 
turadigan masofa qanday bo‘lishi kerakligi kabi masalalarni hal qilish zarur.

2	  Муаллиф томонидан тузилган

Kichik sanoat zonalarini barpo etishni asoslashda ularning investitsion samaradorligiga e’tibor qaratish 
muhim ahamiyatga ega. Bu yerda, eng avvalo, sanoat zonasiga joylashtiriladigan tadbirkorlik subyektlarining 
investitsiya loyihalari samaradorligini baholash zarur. Keyingi bosqichda esa zonani tayyorlash, unda 
muhandislik-kommunikatsion elementlarni va xizmat ko‘rsatish obyektlarini qurishga sarflanadigan xarajatlarni 
inobatga olgan holda zonaning umumiy iqtisodiy samaradorligini aniqlash muhim hisoblanadi.

Kichik sanoat zonalarining investitsion jozibadorligini ta’minlashda ularni barpo etishni asoslash va 
investitsion samaradorlikni baholash muhim ahamiyatga ega. Bu jarayonda, birinchi navbatda, zona hududiga 
joylashtiriladigan tadbirkorlik subyektlarining loyihalari samaradorligini baholash lozim. Keyinchalik zona 
hududini tayyorlash, muhandislik-kommunikatsion elementlar va xizmat obyektlarini barpo etishga sarflanadigan 
xarajatlarni hisobga olgan holda, zonaning umumiy iqtisodiy samaradorligini aniqlash bu zonalarda investitsion 
faollikni oshirishga ijobiy ta’sir ko‘rsatadi.

X U L O S A  V A  T A K L I F L A R 	
Kichik sanoat zonalari investitsion jozibadorligi – bu sanoat zonasining hududiga sarmoyaning kirib kelishini 

belgilovchi va investitsion faollik darajasi bilan baholanadigan ob’ektiv iqtisodiy, ijtimoiy va tabiiy omillar, vositalar, 
imkoniyatlar hamda cheklovlar yig‘indisidir. O‘z navbatida, kichik sanoat zonalarida investitsion jozibadorlikni 
oshirish – investitsion sarmoyaning kirib kelish intensivligi sifatida talqin etiladi.

Kichik sanoat zonalarining integral investitsion jozibadorligi – bu hududning xo‘jalik rivojlanish sharoitlarini 
tavsiflovchi va undagi investitsion faollikning shakllanishiga ijobiy yoki salbiy ta’sir ko‘rsatadigan ob’ektiv ijtimoiy-
iqtisodiy ko‘rsatkichlarning umumiy darajasidir.

Fikrimizcha, mamlakatimizda kichik sanoat zonalarining investitsion jozibadorligini ta’minlashda quyidagi 
vazifalarning amaliy ijrosini ta’minlash maqsadga muvofiq bo‘ladi:

Kichik sanoat zonalarida ishlab chiqarishni klaster yondashuvi asosida tashkil etish orqali sinergetik 
samaraga erishish;

Kichik sanoat zonalarida kichik biznes subyektlariga xizmat ko‘rsatadigan umumiy infratuzilmaviy 
tuzilmalarni shakllantirish;

Kichik sanoat zonalarida faoliyat yuritayotgan tadbirkorlik subyektlari o‘rtasida kooperatsion aloqalarni 
yo‘lga qo‘yish va ularni tizimlashtirish.

